
興學考察官吏旌孝賑貧揜䯉埋胔贖民鬻子減田租

　〈皇考旣謚懿文帝諱允炇及　皇子生復命文奎識者曰此儒生常稱耳不類天子氣象及改建文年號　燕〉

　〈王聞之訝胡乃重復至是使臣民遍呼年與諱同無乃不祥乎小子且見其敗也〉

申詔親王不得節制文武吏士○進封江都郡主爲公主

儀賓耿璿爲駙馬都尉掌前府事○都督僉事宋晟總兵

鎮守甘肅

　〈按璿亦長興侯子尙　懿文長女勇悍有畧父北征璿勸直搗北平疾破之已聞戰數敗怏怏抱病對公主泣〉

　〈上遜去璿益稱疾杜門不出竞坐罪死公主仍降爲郡主明年春亦卒〉

以周府紀善周是修爲衡府紀善留史局

　〈按是修江西太和人少孤力學舉明詩爲霍丘學訓導入見　帝問家居何爲對曰敎人子弟孝弟力田　高〉

　〈皇嘉擢周府奉祠正尋陞紀善建文初王有過逮吏是修以嘗諫免改衡府留纂修　太祖實錄好薦達知名〉

　〈士數陳論國家大計及指斥用事者誤國用事者怒共挫折之不爲動靖難師入京是修卽遺書別友人解縉〉

　〈楊士奇等且付後事暮入應天府學辭孔子自爲贊繫之衣帶遂縊于東廡年四十九　文皇繼統陳瑛言是〉

　〈修不順天命請加追錄　上曰彼食其祿自盡其心勿問是修內貞外和孝友廉澹其學自經史下至醫卜靡〉

　〈不究爲文敏贍所著有詩小序論語類編廣衍太極圖綱常懿範邇言家訓芻蕘集進思集嘗曰忠臣不以得〉

　〈失爲憂故其言無不直烈女不以死生爲慮故其行無不果因取忠節遺事輯爲觀感錄朝夕省覽初胡廣金〉

　〈幼孜解縉楊士奇與是修有約同死者已而俱負約它日士奇爲是修作傳語其子曰脫我死孰傳而翁聞者〉

　〈笑之〉

更定官制先是壽州訓導劉亨應求直言上言文武並用

久長之術六卿卑于五府非所以示均隆宜並爲一品國

--

子祭酒師表天下不當在太僕下武臣子弟宜立學敎之

使知事上使下禮義　上嘉納之已與孝孺等議乃大加

更定

　〈按亨字嘉會廬陵人博通經史洪武中徵賢人君子辭歸養親復舉經明行修入對輔旨命說書華盖殿尋以〉

　〈言事謫壽州訓導上詔言事多采用陞武進丞修學政課農桑有治績賜璽書靖難後坐它事罷歸杜門不出〉

　〈薦修永樂大典及考試官俱不就宣德中薦亨老學堪師表亨自造朝辭甚懇　帝曰伏生九十尙傳經八十〉

　〈爲敎官何不可尙書郭璡曰老者安之朝廷豈少此一人得還鄉正統中卒年八十有二〉

燕王來朝行皇道入登陛不拜御史曾鳳韶劾王不敬

上曰至親勿問户部侍郎卓敬密奏曰　燕王智慮絕人

酷類　先帝夫北平者彊幹之地金元所由興也宜徙封

南昌以絕禍本夫萌而未動者幾也量時而爲者勢也勢

非至勁莫能斷幾非至明莫能𧦴　上覽奏大驚袖之翌

日語敬曰　燕王骨肉至親卿何得及此對曰楊廣隋文

非父子耶　上默然

　〈鳳韶洪武末年進士建文初爲御史劾藩王入覲失君臣禮靖難後召復御史不至尋加侍郎又不至刺血書〉

　〈憤詞襟上曰予生廬陵忠節之邦素負剛鯁之強讀書而登進士第仕宦而至繡衣卽旣一死之得宜可以含〉

　〈笑于地下而不愧吾文天祥屬妻李子公望曰我死勿繡衣遂自殺時年二十九李亦守節死卓敬字惟恭瑞〉

　〈衆人生賈秀敏孝弟七歲時相者相之曰此骨髮必爲名卿惜哉血不華色嘗讀書夜歸失道得一兕牛馮之〉

　〈歸比入門乃黑虎也舉洪武二十一年進士除户科給事中時諸王多得擬最乘聞言之　上曰爾言是朕慮〉

　〈不及此因以爲宗人經歷建文時密奏事寢　文皇卽位責敬不奉迎乘輿敬屬聲不遜　文皇物憐重之繫〉

